
Konsekvensanalyse for industriområde for skipsverft i Hansvågen med tilkomstveg
Noreg ratifiserte den europeiske landskapskonvensjonen i 2004. Føremålet er å verna, forvalta og planlegga landskap på ein god måte. Det målet vert vidareført i  Regjeringas miljøvernpolitikk og rikets miljøtilstand i Stortingsmelding nr 21 (2004 – 2005) der det overordna målet for berekraftig bruk og vern av biologisk mangfald er at: ”naturen skal forvaltast slik at artar som finst naturleg vert sikra i levedyktige bestand, og slik at variasjonen av naturtypar og landskap vert halde oppe og gjer det mogeleg å sikra at det biologiske mangfaldet framleis kan utvikla seg. ”
Då Noreg signerte Konvensjonen om biologisk mangfald og berekraftig bruk av naturressurar, forplikta me oss til å stansa tapet av biologisk mangfald innan 2010.
Dei faglege utgreiingane
Naturvernforbundet i Kvam set pris på at store område i heradet vart lagt ut som  naturområde då arealdelen  i kommuneplanen. Det gjeld også Neshalvøya som er ei unik blanding av natur-  og kulturlandskap. 
Det er dokumentert i kommuneplanen og som er lagt fram i fagrapportane, både dei som fylgjer konsekvensutgreiinga og andre frittståande rapportar. Viktige dokument er:

· Analyse av landskapet på Nes (Nes, gnr 140, bnr3, kulturlandskapskvaliteter og muligheter. Kandidatoppgåve, bachelor i landskapsplanlegging 2004, Av: Thor Albertsen, Høgskulen i Sogn og Fjordane).
· Bioforsk si vurdering av Kulturlandskapet på Neshalvøya, Kvam herad (Bioforsk Rapport Vol. 2 Nr. 135 2007) som er laga av Silke Hansen på oppdrag av Kåre Nes.
· KU for Hansvågen, deltemarapport: Kulturmiljø og landskap, utarbeidd av Norconsult As og Aurland Naturverkstad.

· Konsekvensutgreiing for biologisk mangfald og naturressursar, utarbeidd av Rådgivende Biologer A/S.
Hovudinntrykket av dei faglege utgreiingane er at dette kultur- og naturlandskapet er: ”Landskapet i området er mindre eksponert mot det storskala fjordlandskapet enn mange område i fjordane våre. Det er òg spesielt at området er dominert av mellomskala landskapsrom, mange med liten synskontakt med sjøen. … Kultur- og naturlandskapet har stort mangfald og god heilskap” ( side 6 i samandraget i reguleringsplan og konsekvensutgreiinga) . 

I utgreiinga frå Rådgivende biologer om konsekvensar for biologisk mangfald og naturressursar vert det sagt at dei største naturverdiane er knytt skog og rike strandberg. Artsmangfaldet vert rekna som relativt høgt og er knytt til eit stort spenn i naturtypar. Samla vert verdien av området vurdert som svært stor, sjå side 5 i rapporten.

I delrapporten om kulturmiljø og landskap viser oppsummeringa at heile halvøya har stor eller middels verdi i ei tredelt verdsetjing av kulturmiljø og landskap. Området der verftet er teikna inn, har høgste verdi.

Les ein berre fagrapportane kunne dei brukast for å verna natur- og kulturlandskapet i området. Naturvernforbundet i Kvam tykkjer at natur- og kulturlandskapet sin eigenverdi vert lagt lite vekt på av heradet. Diverre ser det ut som at utbyggingsinteressene heilt overskuggar verneverdiane. 
Me er også svært skeptisk til at influensområdet er sett til berre 100 meter utafor tiltaksområda. Den indirekte verknaden av ei utbygging kan ha verknad på naturmiljøet langt utafor ei 100 meters grense.

Naturvernforbundet i Kvam er også redd for at planane om verft kan føra til andre inngrep i området. Det er mange døme på at det vert etablert  meir industri når eit urørt område fyrst er ”opna”. Her vert det lagt opp til nye og betre vegar og annan infrastruktur som kan vera freistande å utnytta betre økonomisk.
Krav om vurdering av alternativ

Naturvernforbundet skjønar at Fjellstrand treng utviding, men vil framleis vona at dei kan finna tenlege løysingar i område som alt er tekne i bruk og heller ikkje treng nye veganlegg. 
Me kan ikkje sjå at den framlagde konsekvensutgreiinga vurderer alternative område så grundig at dei kan samanliknast med planane for Hansvågen. Moment som manglar i denne vurderinga er:
· Økonomiske utfordringar ved ei vidareutvikling på Oma.

· Synergieffekt driftsmessig ved å ha ei samla verksemd på Oma.

· Samanlikning av Hansvågen og Oma med utgangspunkt i verdfull natur og kultur, reiseliv og det forventa kommunale engasjementet. 

Under desse punkta bør ein fagleg kasta lys over kailøysingar, halløysingar, kor mange bustadhus som må løysast inn og deponering av overskotsmassar. Naturvernforbundet i Kvam kan ikkje skjøna at den viste plasseringa av verftshallar på fig 2.3 side 14 er ei reell løysing. Difor bør 3d teikningar inngå i ei grundigare vurdering  av utbygging på Oma. Me vil også peika på at ein eventuell brakkeleir kan leggjast andre stader. Industriarealet må utnyttast mest mogeleg effektivt. 
Krav frå overordna styresmakter er heller ikkje oppfylte. Me viser til fylkesmannen sitt brev 3. mai 2006 der motsegna til kommuneplanen vert trekt som fylgje av at området er avsett til LNF-område: ” dersom kommunen likevel vel den løysinga (regulering til industriområde i Hansvågen), vil fylkesmannen medverke på vanleg måte gjennom innspel til planprogram og prosessen vidare, mellom anna med å sjå til at alternative lokaliseringar vert utgreidd”. Fylkeskommunen seier i si fråsegn til kommuneplanen at: ”Det bør vera eit mål å finna eigna areal for utviding av Fjellstrand med minst mogeleg kostnad for andre nærings- og miljøinteresser. Eg meiner det bør gjennomførast ein analyse av alternativ lokalisering der det offentlege spelar ei aktiv rolle i å framskaffa alternative areal og konsekvensanalysar for desse”.
I konsekvensutgreiinga kjem det ikkje fram om eller korleis det offentlege har medverka i å framskaffa alternative areal.
I naturvernsamanheng er det naturleg å sjå regionalt når det gjeld både vern og utbygging. Me vil peika på at det alt er gjort store inngrep på Årsnes i Kvinnherad. Med ein snøgtgåande katamaran er avstanden mellom Oma og Årsnes 10 – 15 minuttar.
Naturvernforbundet i Kvam ber om at både Oma og Årsnes vert vurdert mykje grundigare.

Heradet sine rollar
Kvam herad er både forslagsstillar for reguleringsplan og konsekvensutgreiing og ansvarleg planstyresmakt. 

I utgreiinga kjem ikkje dei ulike rollane til heradet fram og dei er heller ikkje problematiserte. I tilrådinga frå forslagstillar, side 8 i dokumentet vert det skrive: ”Kvam herad er svært positive til etablering av nytt skipsverft for Fjellstrand as i Hansvågen. Gjennomføring av tiltaket er høgaste prioritet i kommunen”.
Naturvernforbundet i Kvam ser ikkje bort frå at den positive innstillinga frå heradet som planstyresmakt har overskygga det same heradet sin rolle som planstyresmakt. Det kan verka som heile konsekvensutgreiinga er eit pliktløp frå heradet si side.
Me ber overordna planstyresmakt hos fylkesmann og i Miljøverndepartementet sjå nærare på det og om krava til planprogrammet er oppfylt i konsekvensutgreiinga.
Lokale, regionale og nasjonale mål. 

I den samanheng vil me spesielt visa til Riksrevisjonen si undersøking av berekraftig arealplanlegging og arealdisponering i Noreg, dokument nr 3:11 (2006 -.2007). I den undersøkinga vert det vist til store sprik mellom lokale, regionale og nasjonale mål i arealstatusen og arealutviklinga i landet. 
Det vert vist at sjølv om det er eit generelt byggeforbod i 100-metersbeltet i strandsona, kan det ikkje registrerast noko oppbremsing av bygginga i strandsona. Undersøkinga viser også at arealutviklinga ikkje tek vare på biologisk mangfald, friluftsliv, produktive jordressursar og kulturlandskap, kulturminne og kulturmiljø slik Stortinget har føresett. Det manglar også nasjonal oversikt over kva konsekvensar dagens arealforvalting har for verdiane som skal ivaretakast. Me viser til side 10 i dokumentet frå Riksrevisjonen der det vert peika på at Noreg  har manglande nasjonale data for å ta vare på friluftsverdiar, kulturminne og kulturmiljø vert redusert og produktive jordressursar og kulturlandskap vert bygde ned. Om siste punktet skriv Riksrevisjonen: ”Ivaretakelse av produktive jordressurser og kulturlandskap har i lang tid vært et prioritert i areal og miljøpolitikken”. Samstundes vert det vist at dei nasjonale måla og strategiane vert for lite fylgt opp lokalt. 
Kvam ligg også på etterskot på dette området. Landbruksdepartementet og Miljøverndepartementet arbeider med å dokumentera og peika ut spesielle kulturlandskap. Fylkesmannen si landbruksavdeling vil ha kartfesta spesielt verdfulle kulturlandskap i kommunane i løpet av åra 2006-07. Det er eit tankekors at eit av dei best dokumenterte, truleg det best dokumenterte, kultur- og naturlandskapa i Kvam kan gå tapt.

